
Раскінуўшы крылы

Раскінуўшы крылы, з-пад самай зямлі,

Як птушка, да сонца б узняцца,

Адтуль падзівіцца на нівы, гаі,

У промнях дабра пакупацца.

Усё мне абрыдла: быццё, мітусня,

Душа мая прагне прастору.

У вершах лунаю за хмарамі я,

Над сінімі хвалямі бору.

У іх я жыву. Тут каханне, мой лёс.

Грашыў – спавядаюся Богу.

Узношуся ў думках я аж да нябёс,

Назад не забыцца б дарогу!

***
Збажына паспела за сялом,

Ліпеньскае сонца прыпякае,

Бусляня ўзнялося на крыло – 

З вышыні касцоў яно вітае.


Вечарэе. Імкліва час бяжыць.


Серабром пакуль іскрацца росы,


Ты спяшайся, сябар мой, касіць


І гарнуць духмяныя пракосы.

Потым перасушым, разграбём,

Раскладзём багацце па паліцах.

Змоладу, павер, што нажывём – 

Надалей заўсёды нам згадзіцца.


Сёння ты на вараным кані, 


І радня табою ганарыцца,


Дык няхай удача не міне:


Што задумаў, хай ажыццявіцца.

